
1.	Croeso a materion rhagarweiniol 

1.1	Croesawodd y Cadeirydd yr aelodau a’r swyddogion i drydydd cyfarfod ar ddeg ar hugain Cyngor y Gweithlu Addysg (CGA).  Croesawodd hi’r cyfieithydd ar y pryd a’r arsylwyr o CGA.

1.2	Diolchodd y Cadeirydd i’r aelodau am lenwi eu ffurflenni adolygu cyn y cyfarfodydd adolygu blynyddol a oedd yn cael eu cynnal yr wythnos ganlynol.  

1.3	Atgoffwyd aelodau y byddai diwrnod hyfforddiant blynyddol yr aelodau yn digwydd wyneb yn wyneb yn swyddfeydd CGA ar 25 Ebrill 2024; byddai swyddogion yn cysylltu i gadarnhau’r trefniadau, maes o law.  

1.4	Rhoddodd y Cadeirydd wybod i’r aelodau y byddent hefyd yn cael gohebiaeth gan swyddogion ynghylch diweddaru’r gofrestr buddiannau a’r bywgraffiadau yn flynyddol; byddent yn cael cais i adolygu’r rhain ac ymateb yn briodol.


Yna, symudodd y Cyngor i sesiwn breifat a gofynnwyd i’r arsylwyr ymadael.


2.	Datganiadau Buddiannau 

2.1	Datganodd Kelly Edwards a Geraint Williams fuddiant yn yr eitemau ar yr agenda yn gysylltiedig â gweithgarwch ôl-16, gan eu bod yn cael eu cyflogi yn y sector hwn.  Datganodd Gwawr Taylor fuddiant yn y papur ar AGA gan ei bod yn cael ei chyflogi gan Brifysgol Aberystwyth.  Datganodd Rosemary Jones fuddiant yn y papur ar sefydlu statudol gan ei bod yn cael ei chyflogi gan gonsortiwm rhanbarthol. Cytunodd aelodau na fyddai’r datganiadau hyn yn rhwystro unrhyw drafodaethau.

2.2	Ni chafwyd unrhyw ddatganiadau buddiannau pellach.


3.	Gohebiaeth ac adroddiad y Cadeirydd 

3.1	Adroddodd y Cadeirydd ei bod wedi mynychu’r digwyddiad Siarad yn Broffesiynol, a gynhaliwyd ar 19 Ionawr 2024. Canmolodd y digwyddiad a’i drefniant, gan nodi’r niferoedd uchel a fynychodd. Anogodd hi’r aelodau i wylio’r digwyddiad, sydd ar gael yn awr i’w ffrydio trwy wefan CGA.  


4.	Cofnodion Drafft cyfarfod y Cyngor ar 16 Tachwedd 2023 

4.1 	Cyflwynodd y Cadeirydd gofnodion drafft cyfarfod y Cyngor ar 16 Tachwedd 2023. Gofynnodd i’r aelodau gymeradwyo’r cofnodion yn gofnod cywir o’r trafodaethau. 
 	
4.2 	Nid oedd unrhyw faterion yn codi a chadarnhaodd y Cyngor y cofnodion.


5.	Cael gwybod am unrhyw faterion y mae’r aelodau’n dymuno eu codi yn gysylltiedig â’r eitemau agenda ‘er gwybodaeth’ 

5.1 	Ni roddwyd gwybod am unrhyw faterion.


6.	Cofnodion drafft cyfarfod y Pwyllgor Gweithredol ar 23 Ionawr 2024 

6.1 Cyflwynodd y Prif Weithredwr gofnodion y Pwyllgor Gweithredol a rhoddodd wybod nad oedd unrhyw faterion yn codi i’w tynnu at sylw’r aelodau na fyddent yn cael eu trafod yn nes ymlaen ar yr agenda.  

6.2 Ni chododd yr aelodau unrhyw ymholiadau.


7.	Cofnodion drafft cyfarfod y Pwyllgor Cofrestru a Rheoleiddio ar 23 Ionawr 2024

7.1	Cyflwynodd Nicola Stubbins (Cadeirydd y Pwyllgor Cofrestru a Rheoleiddio) y cofnodion ac adroddodd nad oedd unrhyw faterion yn codi i’w tynnu at sylw’r aelodau na fyddent yn cael eu trafod yn agenda’r Cyngor.  Rhoddodd wybod i’r aelodau fod y gronfa ddata cofrestru wedi bod yn drafodaeth allweddol yng nghyfarfod y Pwyllgor, a nododd y byddai diweddariad ar hyn yn nes ymlaen, yn eitem 12 yr agenda. 

7.2	Ni chododd yr aelodau unrhyw ymholiadau.


8.	Cofnodion drafft cyfarfod y Pwyllgor Archwilio a Chraffu ar 25 Ionawr 2024

8.1	Cyflwynodd Gwawr Taylor (Cadeirydd y Pwyllgor Archwilio a Chraffu) y cofnodion ac amlygodd rai o’r meysydd a drafodwyd. 

8.2	Nododd fod CGA wedi derbyn sicrwydd sylweddol ar gyfer archwiliadau mewnol 2023-24 a diolchodd i swyddogion am eu gwaith.  Gofynnodd Gwawr Taylor am ddiweddariad ynghylch yr amserlen ar gyfer yr archwiliad allanol a dywedodd Lisa Winstone (Cyfarwyddwr Cyllid a Gwasanaethau Corfforaethol) ei bod yn disgwyl cael gwybodaeth gan Archwilio Cymru o fewn yr wythnosau nesaf. Nododd na fyddai archwiliad interim yn 2024.  Gofynnodd Gwawr Taylor fod swyddogion yn gwirio na fyddai unrhyw sgîl-effeithiau o beidio â chynnal yr archwiliad interim, gan fod oedi yn 2023 gan Archwilio Cymru wedi arwain at alw cyfarfod ychwanegol o’r Cyngor ym mis Awst.

8.3	Gan gyfeirio at gofnod 9.4, cadarnhaodd un aelod fod y drafodaeth yng nghyfarfod y Pwyllgor wedi canolbwyntio ar unigolion sy’n dioddef salwch meddwl a, hefyd, unigolion y bu effaith ar eu hiechyd meddwl o ganlyniad i fynd trwy’r broses priodoldeb i ymarfer. Fe wnaeth y pwyllgor hefyd gael trafodaeth i wneud yn siŵr bod y gofrestr risg yn adlewyrchu hyn yn briodol.

8.4	Rhoddodd y Prif Weithredwr wybod i aelodau fod salwch meddwl ac effaith gweithdrefnau priodoldeb i ymarfer ar iechyd meddwl wedi bod yn ystyriaeth bob amser a bod staff, swyddogion cyflwyno ac aelodau panel yn cael hyfforddiant yn gysylltiedig â hyn. Roedd gweithdrefnau ar waith ac roedd lles staff yn ystyriaeth, hefyd. Ychwanegodd David Browne (Cyfarwyddwr Rheoleiddio) fod mesurau ar waith gan CGA er mwyn ystyried iechyd meddwl cofrestreion a, lle y codwyd pryderon sylweddol am unigolyn, byddai addasiadau’n cael eu gwneud i’r broses. 


9.	Adroddiad gan y Prif Weithredwr						CGA 02/24

9.1	Cyflwynodd y Prif Weithredwr yr adroddiad a oedd yn rhoi diweddariad i’r Cyngor ar ystod o faterion nad oeddent yn derbyn sylw o dan eitem arall ar yr agenda, a gwahoddodd sylwadau ac ymholiadau gan yr aelodau.

9.2	Cafodd y Cadeirydd ei gwahodd i roi diweddariad i aelodau ar broses benodi Llywodraeth Cymru ar gyfer aelodau newydd o Gyngor CGA. Adroddodd fod y cyfweliadau a drefnwyd ar gyfer yr wythnos flaenorol wedi’u gohirio ar ei chais fel Cadeirydd y panel, gan nad oedd yn fodlon â sawl agwedd ar y broses. Roedd y cwestiynau bellach yn foddhaol a chytunwyd ar feini prawf hanfodol/dymunol; ad-drefnwyd y cyfweliadau ar gyfer 16 Ebrill. Atgoffwyd aelodau fod y Cyngor yn dymuno cymryd cyfrifoldeb am ei benodiadau ei hun yn y dyfodol, yn unol â chyrff eraill. 

9.3	Adroddodd y Prif Weithredwr fod swyddogion wedi cyflwyno manylion y cyllid grant gofynnol a gweithgareddau cysylltiedig ar gyfer 2024-25 i Lywodraeth Cymru ar 14 Chwefror. Ers hynny, roedd wedi cael cwestiynau pellach a cheisiadau am wneud toriadau i’r gyllideb, ac roedd wedi ymateb i’r rhain. Rhoddodd wybod i aelodau fod CGA yn annhebygol o gael llythyr y Cyllid Grant mewn pryd ar gyfer dechrau’r flwyddyn ariannol ym mis Ebrill.

9.4	Gan gyfeirio at baragraffau 6-7, dywedodd y Prif Weithredwr y byddai mwy o ohebiaeth gorfforaethol gan CGA yn dilyn adolygiad haen ganol Llywodraeth Cymru oherwydd roedd yn ymddangos nad oedd rhai penaethiaid yn deall cylch gwaith statudol CGA yn llawn. Cadarnhaodd y byddai cyfle i ddarparu adborth pellach i’r adolygiad, oherwydd roedd wedi cael gwybod y byddai’r Cyngor yn cymryd rhan yn ei ail gam. 

9.5	Rhoddwyd diweddariad i aelodau am ohebiaeth y Gweinidog i’r Cadeirydd ar safonau proffesiynol ac am gyfarfod dilynol y Prif Weithredwr â’r Dirprwy Gyfarwyddwr sydd â chyfrifoldeb am y safonau. Prin iawn oedd awydd swyddogion o hyd i drosglwyddo perchnogaeth ar y safonau i CGA. Dywedodd y Cadeirydd ei bod hi’n bwysig bod y Cyngor yn parhau i lobïo ar y mater hwn er mwyn cael yr un pwerau â rheoleiddwyr eraill.  

9.6	Nid oedd gan yr aelodau unrhyw sylwadau pellach ac roeddent yn fodlon derbyn y diweddariad.


10.	Cynlluniau Strategol, Gweithredol a chysylltiedig drafft CGA			CGA 03/24

10.1	Cyflwynodd y Prif Weithredwr y gyfres o gynlluniau drafft a nododd ddiolch yn benodol i Bethan Stacey (Cyfarwyddwr Datblygiad Proffesiynol, Achredu a Pholisi) a thîm Polisi a Chynllunio CGA am y cynlluniau manwl. Rhoddwyd gwybod i’r aelodau fod y pwyntiau a godwyd gan y Pwyllgor Gweithredol wedi’u hymgorffori yn y dogfennau a oedd wedi’u cyflwyno erbyn hyn, gyda chostiadau, i’r Cyngor eu cymeradwyo. 

10.2	Cyfeiriodd Lisa Winstone yr aelodau at y diffyg a ragwelwyd yn y gyllideb, sef £1.44m, a’r rheswm allweddol dros hyn oedd dileu’r cymhorthdal ar gyfer ffioedd. Nododd fod swyddogion wedi cynllunio cyllideb 2025-26 ar sail y ffi o £46 sydd wedi’i gosod mewn deddfwriaeth, yn absenoldeb rhagor o wybodaeth.    

10.3	Adroddodd Bethan Stacey fod y Cynllun Strategol a’r Cynllun Cydraddoldeb Strategol yn destun cyfnod ymgynghori â’r cyhoedd ar hyn o bryd, a fyddai’n cau ar 25 Mawrth 2024; byddai aelodau’n cael gwybod os byddai angen newidiadau sylweddol i’r cynlluniau ar ôl i’r ymgynghoriad ddod i ben. 

10.4	Dywedodd un aelod fod dogfen y strategaeth ymchwil yn darllen fel cynllun gweithredu, a chynigiodd aelod arall bwynt ychwanegol yn y cynllun gweithredu ymchwil yn gysylltiedig ag ymgysylltu ag arweinwyr. Dywedodd un aelod wrth swyddogion y dylent ofyn ‘ac felly?’ wrth ddatblygu’r cynllun gweithredu ymchwil a dogfennau strategol eraill. Dywedodd y Prif Weithredwr y byddai swyddogion yn edrych eto ar y ddogfen hon, gan wrando ar y sylwadau. Esboniodd nad oedd gan rai rheoleiddwyr strategaethau ymchwil, gan atgoffa aelodau nad oedd gan CGA gylch gwaith ar gyfer ymchwil yn ei ystyr ehangaf. Ychwanegodd mai dull CGA oedd annog cofrestreion i ymgysylltu ag ymchwil i’w cefnogi i fod yn ymarferwyr myfyriol, yn unol â gofyniad y Cod. Felly, roedd y ddogfen bob amser wedi bod yn gymesur o ran ei chynnwys.

10.5	Cyfeiriodd un aelod at ddogfen y rhaglen dair blynedd o waith polisi, gan gwestiynu’r defnydd o’r gair ‘tegwch’ yn hytrach na ‘chydraddoldeb’ ar dudalen 105. 

10.6	Gan gyfeirio at y Cynllun Cydraddoldeb Strategol, dywedodd un aelod y gallai CGA anelu at fod yn rhagweithiol wrth gefnogi cofrestreion, yn hytrach na gwrando er mwyn deall rhwystrau (tudalen 117).  Gan gyfeirio at dudalen 114, dywedodd y dylid ymgymryd ag Asesiadau o’r Effaith ar Gydraddoldeb ar ddechrau proses, ac yn hytrach na hyfforddiant cydraddoldeb ar nodweddion gwarchodedig penodol, gallai CGA geisio mynd i’r afael â materion yn rhagweithiol, er enghraifft trwy sicrhau bod paneli recriwtio’n cael hyfforddiant priodol ar feysydd fel micro-ymosodiadau neu ragfarn ddiarwybod. Gan dynnu sylw aelodau at amcan 1.10 ar dudalen 117, awgrymodd air arall yn lle ‘dylanwadu’, fel ‘cysgodi’ neu ‘ddatblygu’.  

10.7	Holodd aelodau a allai fformat y cynlluniau gael ei wneud yn haws ei drin ac yn fwy hygyrch er mwyn annog pobl i’w darllen. Cadarnhaodd swyddogion y byddai fersiynau byr o’r ddau gynllun allanol at y diben hwn. 

10.8	Dywedodd un aelod fod manylion strategol clir yn rhoi hyder i’r Cyngor y byddai manylion gweithredol yn glir, hefyd. Mewn ymateb i ymholiad aelod am wybodaeth y staff am y nodau strategol a’r weledigaeth, esboniodd y Prif Weithredwr fod CGA yn cynnal sesiynau cynllunio i’r holl staff a oedd yn cyfrannu at ddatblygu’r cynlluniau corfforaethol. Ychwanegodd fod y staff yn deall blaenoriaethau sefydliadol trwy ethos CGA. 

10.9	Cododd un aelod ddyletswydd y Cyngor i fynd ar drywydd manylion cynnydd gan fod amcanion wedi’u sefydlu erbyn hyn a gwnaeth gais am Ddangosyddion Perfformiad Allweddol, gan nodi nad oedd mesur deilliannau’n cael lle blaenllaw yn y cynllun strategol. Dywedodd y Prif Weithredwr wrth aelodau fod fframwaith monitro cynhwysfawr ar waith a oedd yn cynnwys adroddiadau chwarterol; anogodd ef yr aelodau i ddarllen drwy’r rhain yn drylwyr a gofyn cwestiynau a gwneud sylwadau mewn cyfarfodydd. Ychwanegodd fod swyddogion yn ystyriol bob amser o sut i fesur effaith ac roedd yn croesawu ymholiadau ac awgrymiadau gan aelodau.  

10.10	Nododd aelodau’r gwaith a wnaed i lunio’r cynlluniau. Nid oedd ganddynt unrhyw ymholiadau pellach ac roeddent yn fodlon cymeradwyo’r gyfres o gynlluniau drafft, yn amodol ar adolygiad o’r pwyntiau trafod a godwyd. 


11.	Cyfres ddrafft o ddogfennau Llywodraethu Corfforaethol			GCA 04/24

11.1	Cyflwynodd y Prif Weithredwr y papur hwn a’r gyfres ddrafft o ddogfennau llywodraethu corfforaethol yn dilyn eu hadolygiad rheolaidd. Nododd fod y prif newidiadau a gynigiwyd yn gysylltiedig â phenodi Cadeirydd y Cyngor, gan ymgorffori’r gwersi a ddysgwyd o broses Ebrill 2023. 

11.2	Holodd un aelod p’un a ddylai gweithredu gweithredol gan y Cadeirydd gael ei ganiatáu o dan amgylchiadau penodol, pam roedd cofnodion y Pwyllgor Gweithredol yn cael eu cyflwyno gan y Prif Weithredwr yn hytrach na’r Cadeirydd, a’r geiriad ynghylch iaith y cyfarfodydd yn dilyn y penderfyniad i gynnal cyfarfodydd cyhoeddus yn ddwyieithog. Cytunodd aelodau i adolygu’r pwyntiau a godwyd.

11.3	Holodd un aelod pam nad all tymor aelod mewn swydd fod yn fwy na phum mlynedd. Esboniodd y Prif Weithredwr nad oedd estyn y tymor mewn swydd y tu hwnt i bum mlynedd yn rhodd CGA oherwydd dyma’r hyd a nodwyd mewn deddfwriaeth; yn hytrach, roedd yn benderfyniad y gellid ei wneud gan Lywodraeth Cymru.

11.4	Nid oedd gan aelodau unrhyw ymholiadau pellach ac roeddent yn fodlon cymeradwyo’r gyfres o ddogfennau llywodraethu corfforaethol, yn amodol ar adolygiad o’r pwyntiau trafod a godwyd.


12.	Uwchraddio Cronfa Ddata Cofrestru CGA					CGA 05/24

12.1	Cyflwynodd David Browne y papur hwn a oedd yn amlinellu’r cynnydd hyd yn hyn wrth uwchraddio Cronfa Ddata Cofrestru CGA.  

12.2	Gan gyfeirio at baragraff 13, adroddodd David Browne fod y system bresennol wedi mudo’n llwyddiannus i’r gweinydd pell newydd, a oedd yn golygu y byddai CGA yn gallu parhau i gyflwyno ei swyddogaethau’n effeithiol tan fis Ebrill 2027, ni waeth beth fyddai dyddiad lansio’r gronfa ddata newydd. Fel yr adroddwyd yn flaenorol, bu oedi o ran y dyddiad lansio blaenorol ac nid oedd y contractwr wedi cadarnhau dyddiad cyflwyno eto; cadarnhawyd fod pris y gronfa ddata newydd yn bris sefydlog ac na fyddai’n cynyddu oherwydd yr oedi.  

12.3	Adroddodd David Browne fod y contractwr wedi neilltuo rheolwr prosiect newydd i’r gwaith, a oedd wedi gweithio’n flaenorol gyda Chyngor Addysgu Iwerddon (TCI) ar ddatblygu eu cronfa ddata. Roedd cyfarfodydd rheolaidd yn cael eu cynnal rhwng rheolwr y prosiect a Rheolwr Cymwysterau a Chofrestru CGA.  

12.4	Rhoddodd y Prif Weithredwr sicrwydd i aelodau fod swyddogion yn gwthio’r contractwr i gyflenwi yn ôl amserlen dderbyniol ac, er nad oedd pwysau amser i’r un graddau o ganlyniad i fudo’r system bresennol yn llwyddiannus, roedd CGA yn disgwyl i’r gwaith gael ei wneud ar gyflymder ac i safon uchel.

12.5	Nid oedd gan aelodau unrhyw ymholiadau ac roeddent yn fodlon derbyn y diweddariad cynnydd.  


13.	Adroddiad cynnydd ar SAC, Cofrestru a Sefydlu					CGA 06/24

13.1	Cyflwynodd David Browne yr adroddiad cynnydd hwn a roddodd ddiweddariad i aelodau ar waith CGA yn gysylltiedig â Chofrestru a gweinyddu’r gwaith o ddyfarnu Statws Athro Cymwysedig (SAC) a Sefydlu.

13.2	Amlygwyd i’r aelodau fod y gyllideb ar gyfer incwm ffioedd a osodwyd gan y Cyngor wedi cael ei chyflawni. Gan gyfeirio at baragraff 3, diweddarwyd nifer yr ymarferwyr a oedd yn gweithio, ond heb gydymffurfio â’r ddeddfwriaeth, i gyfanswm o 123. Cyfeiriwyd aelodau at baragraff 7 a’r dyddiad datgofrestru arfaethedig, sef 13 Mai 2024. Cadarnhaodd David Browne fod swyddogion wrthi’n briodol yn casglu ffioedd ar gyfer y categorïau cofrestru newydd ac, wrth gyfeirio at baragraffau 11-13, adroddodd fod oedi cyn bod y ddeddfwriaeth newydd yn dod i rym ar gyfer categorïau cofrestru ychwanegol yn 2024-25. Bwriad swyddogion oedd blaenoriaethu’r categorïau newydd a osodwyd yn y rheoliadau, cyn canolbwyntio ar y gofynion cymwysterau gofynnol newydd a amlinellir ym mharagraff 14. 

13.3	Nid oedd gan aelodau unrhyw ymholiadau ac roeddent yn fodlon derbyn y diweddariad cynnydd.

			
14.	Adroddiad cynnydd Priodoldeb i Ymarfer					CGA 07/24

14.1	Cyflwynodd David Browne yr adroddiad cynnydd hwn ar waith Priodoldeb i Ymarfer y Cyngor a materion gweithdrefnol cysylltiedig. Rhoddodd wybod i’r aelodau fod disgwyl i gyfanswm o 52 gwrandawiad ddigwydd yn 2023-24. Cyfeiriwyd aelodau at baragraff 10 a nodwyd bod CGA wedi rhagori ar nifer y gwrandawiadau Gorchmynion Atal Dros Dro Interim a ragwelwyd ar gyfer y flwyddyn. 

14.2	Rhoddodd David Browne ddiweddariad byr ar gynnydd yr apêl i’r uchel lys. Wrth ymateb i ymholiadau aelodau am gostau apêl i’r uchel lys, rhoddodd Lisa Winstone sicrwydd fod gan CGA gyllid wrth gefn wedi’i neilltuo at y diben hwn, petai ei angen.  

14.3	Nid oedd gan aelodau unrhyw ymholiadau pellach ac roeddent yn fodlon derbyn yr adroddiad cynnydd. 


15.	Achredu Addysg Gychwynnol Athrawon					CGA 08/24

15.1	Cyflwynodd Bethan Stacey y papur hwn, a roddodd ddiweddariad i aelodau ar gynnydd o ran rôl statudol y Cyngor i achredu rhaglenni Addysg Gychwynnol Athrawon (AGA) yng Nghymru. Cyfeiriwyd aelodau at y gweithgarwch achredu a amlinellir ym mharagraffau 4 ac 8, gan roi gwybod bod gwaith ar y gweill gyda’r nod o achredu dwy raglen newydd ac ailachredu naw rhaglen bresennol.

15.2	Gan gyfeirio at baragraff 7, rhoddodd Bethan Stacey wybod i aelodau fod mater diffyg cydymffurfio un rhaglen yn cael ei ystyried fel rhan o broses ailachredu’r rhaglen.

15.3	Gan dynnu sylw aelodau at baragraff 17, adroddwyd bod Llywodraeth Cymru wedi ymrwymo i adolygiad o ddiwygio AGA a’i weithredu. Nid oedd unrhyw wybodaeth ychwanegol ar gael ar y pryd, ond byddai’r Cyngor yn cael gwybod am ddatblygiadau yn y maes hwn.

15.4	Nid oedd gan aelodau unrhyw ymholiadau ac roeddent yn fodlon derbyn yr adroddiad cynnydd.


16.	Sefydlu Statudol a’r Pasbort Dysgu Proffesiynol				CGA 09/24

16.1	Cyflwynodd Bethan Stacey y papur hwn a gwahoddodd aelodau i drafod cynnydd gwaith y Cyngor wrth weinyddu’r trefniadau ariannu, olrhain a chofnodi ar gyfer Sefydlu athrawon ysgol, ynghyd â’r cynnydd o ran sefydlu a gwreiddio’r Pasbort Dysgu Proffesiynol (PDP) ar ran Llywodraeth Cymru.

16.2	Adroddwyd y byddai newid yn y niferoedd sy’n Sefydlu (llai mewn cyflogaeth hirdymor a mwy mewn gwaith cyflenwi tymor byr), yn cael effaith ar faint o gyllid grant fyddai ei angen.

16.3	Gan gyfeirio at baragraffau 10 -11, rhoddodd Bethan Stacey wybod i aelodau fod Llywodraeth Cymru’n ystyried gwneud newidiadau i rolau mentora sefydlu. Nid oedd gan swyddogion unrhyw fanylion ar y pryd, ond deallodd fod Llywodraeth Cymru’n ymgynghori ag arweinwyr consortia rhanbarthol; nodwyd y gallai hyn effeithio ar lefel y grant y gofynnwyd i CGA ei weinyddu.  

16.4	Adroddwyd fod defnyddio’r PDP wedi cynyddu a bod hyn wedi gofyn am drwyddedau ychwanegol. Gan gyfeirio at baragraff 21, adroddodd Bethan Stacey ar ddatblygiad y PDP yr oedd CGA wedi ymrwymo’n gytundebol iddo dros y ddwy flwyddyn ariannol nesaf, a rhoddodd wybod i aelodau fod gwaith gyda datblygwyr ar y trywydd cywir.

16.5	Nid oedd gan aelodau unrhyw ymholiadau ac roeddent yn fodlon derbyn yr adroddiad cynnydd.


17.	Hyrwyddo gyrfaoedd mewn addysg						CGA 10/24

17.1	Cyflwynodd Bethan Stacey y papur hwn a roddodd adroddiad cynnydd ar rôl CGA wrth hyrwyddo gyrfaoedd mewn addysg. 

17.2	Gan gyfeirio at baragraff 5, adroddodd Bethan Stacey ar yr ymgyrch i gynyddu’r defnydd o’r porth swyddi. Esboniodd fod gwaith sylweddol wedi’i wneud yn ymgysylltu ag awdurdodau lleol a cholegau AB. Roedd swyddogion wedi amlygu buddion y porth o ran arbed costau i’r pedwar awdurdod lleol nad ydynt yn hysbysebu swyddi arno ar hyn o bryd.  

17.3	Rhoddwyd gwybod i aelodau fod swyddogion hefyd yn gweithio i yrru ceiswyr swyddi i’r porth, gyda chynnydd yn nifer y cyflogwyr sy’n hysbysebu swyddi; fe wnaeth hyn gynnwys siarad â phartneriaethau a myfyrwyr AGA. Roedd y tîm yn defnyddio cyfathrebiadau ar bob cyfle ac yn chwilio am opsiynau am weithgarwch â thâl ar y cyfryngau cymdeithasol. 

17.4	Cyfeiriodd Bethan Stacey aelodau at baragraffau 13 i 18 a’r gwaith eiriolaeth i ategu blaenoriaethau cenedlaethol. Nododd ymhellach y gwaith a wnaed ar lawr gwlad ar gymhellion a rhwystrau i bobl sy’n ystyried addysg fel gyrfa, a amlinellir yn Atodiad B. Gan ymateb i ymholiad gan aelod, cadarnhaodd swyddogion fod rhwystrau rhag mynediad yn bresennol ar draws categorïau cofrestreion ac y byddai’r wybodaeth sy’n cael ei hadrodd i'r Cyngor o fewn y flwyddyn adrodd nesaf yn cynnwys dadansoddiad o rwystrau yn ôl categori. 

17.5	Rhoddwyd gwybod i aelodau fod y tîm yn gweithio i enghreifftio effaith gwaith CGA i Lywodraeth Cymru a’u bod yn casglu a choladu gwybodaeth at y diben hwn. Awgrymodd un aelod ddefnyddio graffiau a chymhorthion gweledol eraill i gyflwyno’r data; cytunodd swyddogion y gallai’r rhain gael eu cynnwys mewn adroddiadau yn y dyfodol. 

17.6	Nid oedd gan aelodau unrhyw ymholiadau pellach ac roeddent yn fodlon derbyn yr adroddiad cynnydd.


18.	Y Marc Ansawdd ar gyfer Gwaith Ieuenctid yng Nghymru			CGA 11/24

18.1	Cyflwynodd y Prif Weithredwr y papur hwn a roddodd adroddiad cynnydd i aelodau ar gyflwyno’r Marc Ansawdd ar gyfer Gwaith Ieuenctid yng Nghymru. Gwahoddwyd aelodau i drafod casgliad y contract a’r adroddiad gwerthuso.  

18.2	Nid oedd gan aelodau unrhyw ymholiadau ac roeddent yn fodlon derbyn yr adroddiad cynnydd.


19.	Cynhadledd IFTRA 2024								CGA 12/24

19.1	Cyflwynodd y Prif Weithredwr y papur hwn a roddodd fanylion am ei bresenoldeb posibl yng nghynhadledd Fforwm Rhyngwladol Awdurdodau Rheoleiddio Athrawon (IFTRA) 2024. Adroddwyd y wybodaeth hon i’r Cyngor yn unol â’r protocol ar gyfer teithio tramor, a oedd mewn atodiad i’r papur hwn. 

19.2	Nid oedd gan aelodau unrhyw ymholiadau ac roeddent yn fodlon nodi cynnwys y papur.


20.	Calendr dyddiadau cyfarfod yn y dyfodol, 2025-27				CGA 13/24

20.1	Cyflwynodd y Prif Weithredwr y papur hwn a gwahoddodd yr aelodau i nodi’r calendr o ddyddiadau cyfarfod yn y dyfodol, 2025-27.   

20.2	Nid oedd gan aelodau unrhyw ymholiadau ac roeddent yn fodlon nodi’r calendr o ddyddiadau cyfarfod.


21 - 24. Eitem(au) gwybodaeth

Derbyniodd yr aelodau bapur(au) “er gwybodaeth” ar y canlynol:

· Adroddiad chwarterol, 1 Hydref – 31 Rhagfyr 2023			(CGA 14/24)

· Adroddiad ar Brosiect Fframwaith Dysgu a Datblygu Proffesiynol Ôl-16 Llywodraeth Cymru
										(CGA 15/24)

· Ysgrifenyddiaeth i Gorff Adolygu Cyflogau Annibynnol Cymru (CACAC)	(CGA 16/24)

· Ymatebion CGA i ymgynghoriadau allanol a galwadau am dystiolaeth	(CGA 17/24)
																		
25.	Unrhyw fater arall 

25.1	Ni chodwyd unrhyw fater arall a daeth y cyfarfod cyhoeddus i ben.




